
zelatan 
«La Roseraie»ri agur 

Askotan esan izan da (eta egoki 
esanik) herri batek bere buruaren oroi-
tzapena ahazten baldin badu, suntsiera 
datorkiola aurki. 

Eta horregatik ere, inperialismo guz-
tien funtsean, helburu bera somatzen 
da: zapaldu nahi duen herriari, bere 
kondaira, bere nazio historia, izkutatu 
eta ahantz-eraztea. 

Guztiz bestaldera, baina ildo beretik, 
nazio pizkunde guztietan, nazio kon-
daira izkutua eta ukatua berreskuratu-
nahi bizia aurkitu ohi da. Gurean ere 
arazo bera dugu. 

Ia-ia txiripaz izan dut egun hauetan 
horren froga bat. Ustekabean ikasi dut 
Ilbarritz ondoko «La Roseraie» egoitza 
(Miarritzeko mugan bertan, itsas gai-
nean) «ensemble d'appartements de 
luxe» bihurtuko dela. Hasiak dira 
obrak. 

Eta ziztada bat nabaitu dut biho-
tzean. Zeren-eta 1937an gudari aber-
tzaleek muga pasa behar izan zutenean, 
famatu bihurtu baitzen Ilbarritz-ko 
gerla-eritetxea. Ilbarritz horretantxe 
ezagutu zituzten batera zauritutako gu-
dariek, jipoi militarraren etsipena, gor-
putzaren oinazea, eta deserri legalaren 
tristura... Iparraldean! Hots, «La Rose-
raie» erabat desagertzean, nork jakingo 
du honen berri?. 

Horra hor, lekuko isil, Bidarte-ko 
kanposantuan ehortzitako 35 gudarien 
hilarri apalak (lehenago ere nik gogora-
tuak) . «La Rosera ie»eneko gudari 
haiek, iskiluak eskuetan joan ziren 
frentera, eta «Eusko gudariak gara Eus-
kadi askatzeko» kantatuz hil ziren; 
beren borroka latzak, azken buruan, 
Euskadiren askatasunera eramango gin-
tuen ustean. 

Suntsitua izango da aurki Ilbarritz-ko 
azken oroitarria. Belaunaldien arteko 
etenduraren gainean nekez eraiki dai-
teke aberririk eta nazio kontzientziarik. 
Ilbarritz-ko zaurituak gure anaiak eta 
gure borrokakideak ziren. 

